
EH Bildu Nafarroa talde parlamentarioari atxikitako foru parlamentari Adolfo Araiz Flamarique jaunak 11-23/PES-00219 informazio eskaera egin du, Klima Aldaketaren eta Trantsizio Energetikoaren 4/2022 Foru Legeko 36.7 artikuluan aurreikusten den lursailen poltsari buruz. Hona hemen Landa Garapeneko eta Ingurumeneko kontseilariak horri buruz ematen dion informazioa:
36.7 artikuluak hauxe dio: "7. Nafarroako Gobernuak bere kontura edo toki erakundeekin elkarlanean lursailen poltsa bat sortuko du eta lursailen jabeek eskuragarri jartzen ahalko dituzte artikulu honetan araututako energia berriztagarrien proiektuak garatzeko. Foru lege honen erregelamenduzko garapenak horren irizpideak arautuko ditu, bai eta hori osatu eta bertan sartzeko betekizunak ere.
Helarazitako galderei erantzuna eman aurretik, zenbait gogoeta egin behar dira:
1) Landa Garapeneko eta Ingurumeneko kontseilariaren azaroaren 7ko 291E/2023 Foru Agindu bidez hasiera ematen zaio Klima Aldaketari eta Energia Trantsizioari buruzko 4/2022 Foru Legea aldatzeko prozedurari, bat egiteko Estatuko Administrazio Orokorraren eta Nafarroako Foru Komunitatearen Lankidetzako Batzordearen 2022ko abenduaren 28ko akordioarekin, Klima Aldaketari eta Energia Trantsizioari buruzko martxoaren 22ko 4/2022 Foru Legeari lotuta, zeina 2023ko urtarrilaren 23ko 15. NAOn argitaratu baitzen. Izapide horren beraren baitan aurreikusita dago gaur egun legea behar bezala aplikatzea eragozten duten alderdi zehatzak konpontzea eta zuzentzea. 
2) Klima Aldaketari eta Energia Trantsizioari buruzko martxoaren 22ko 4/2022 Foru Legeak duen idazketan artikulu batzuetan erregelamendu garapen zehatzak aipatzen ditu, hala nola 27. artikulua, zeina idazketako fasean baitago.
3) Beste kasu batzuetan, arauak legearen erregelamendu bidezko garapena aipatzen du orokorrean, helarazitako galderetan hizpide den 36.7 artikuluan jasotzen denez. Erregelamendu bidezko garapen orokor hori ez da aurreikusten egitea 1. puntuan aipatutako 4/2022 Foru Legearen aldaketa onetsi artean. 
4) Gogorarazi behar da 4/2022 Foru Legeak zeharkako izaera duela, eta berorren garapenak eta inplementazioak Nafarroako Gobernuaren departamentu guztiek parte hartzea eta inplikatzea eskatzen duela, bakoitza beren eskumenen eta eginkizunen esparruan. 
5) 4/2022 Foru Legean jasota dago klima aldaketaren eta energia trantsizioaren departamentuarteko batzorde bat sortzea, eta horren eginkizunen artean egotea Nafarroako Foru Komunitatearen Administrazioaren eta bere erakunde instrumentalen askotariko departamentuen jarduketa koordinatzea klima aldaketaren aurkako eta energia trantsizioaren aldeko ekintzan, bai eta Nafarroako plan sektorialen, neurrien eta xedeen jarraipena eta balorazioa egitea ere foru lege horretan klima aldaketaren aurka eta energia trantsizioaren esparruan ezarritako helburuak betetzeko alderdi esanguratsuei dagokien orotan. Batzorde horrek 2023ko azaroaren 16an egin zuen lehenengo bilera. 
6) Legearen garapena jarraitzeko tresna informatiko bat prestatzen ari da, eta horri buruzko lehenengo aurkezpena egin zen arazoaren 16ko Departamentuarteko Batzordean. Tresna horrek ahalbidetu eginen du gobernu mailan jarraipena egitea, hots, lege horren esparruan Nafarroako Gobernuko Departamentuek hartutako helburuen eta konpromisoen jarraipena. 
Gogoeta horiek jakinarazita, izapidetzera onartutako galderei erantzunen zaie.
1. Noizko aurreikusten du Gobernuak 4/2022 Foru Legearen 36.7 artikuluan ezarritako lursailen poltsa sortzea?
2024an zehar gai horren inguruan lan egiten hastea espero da, izapidetzen ari den 4/2022 Foru Legearen aldaketaren emaitzaren arabera. Lan hori egiteko beharrezkoa izanen da lankidetza estuan aritzea Industriako eta Enpresen Trantsizio Ekologiko eta Digitalerako Departamentuko Energia, Enpresa I+G+b eta Ekintzailetzako Zuzendaritza Nagusiarekin. Izan ere, klima aldaketari eta energia trantsizioari buruzko Foru Legearen III. Tituluko 1. kapituluko artikulu batean jasota dago, energia berriztagarriak sustatzeari buruzkoa, eta Zuzendaritza horren berariazko eskumena da. 
2. Noiz onetsiko du Gobernuak lursailen poltsa hori osatzeko eta bertara sartzeko irizpideak eta baldintzak arautuko dituen erregelamendu bidezko garapena?
Aurretik adierazitakoaren arabera, ez dago aurreikusita legearen erregelamendu bidezko garapenik egitea, oro har, izapidetzen ari den aldaketa onetsi arte.
Hori guztia jakinarazten dut, Nafarroako Parlamentuko Erregelamenduaren 215. artikuluan ezarritakoa betez.
Iruñean, 2024ko urtarrilaren 4an
Landa Garapeneko eta Ingurumeneko kontseilaria: José María Aierdi Fernández de Barrena

